Avgerð tikin 6.02.2003, j. nr. 02S01-0124
Vinningur og tap av handli við partabrøvum
§ 2, stk. 2 í virðisbrævaskattalógini
· Samandráttur:
Smápartafelag hevði í 1996 vinning uppá kr. 296.877 og í 1997 tap uppá kr. 281.319 av handli við partabrøvum. Felagið hevði drigið tapið frá í skattskyldugu inntøkuni fyri 1997. Hetta góðtók Toll- og skattstovan ikki við teirri grundgeving, at tap av virðisbrævahandli ikki kundi dragast frá í skattskyldugu inntøkuni men bert í staðfestum vinningi av virðisbrøvum innanfyri 5 tey næstu árini. Kærarin kærdi avgerðin til kommunalu skattakærunevndina við pástandi um at tapið fyri 1997 so kundi dragast frá í staðfestum vinningi fyri árið frammanundan, nevnliga 1996.
Kommunal skattakærunevndin staðfesti avgerðina hjá Toll- og skattstovuni við tí grundgeving, at tap bert kann framflytast og ikki afturførast. Henda avgerð varð kærd til landsskattakærunevndina (Skatta- og avgjaldskærunevndina), sum staðfesti avgerðina hjá kommunalu skattakærunevndini. 

Málslýsing:
Sambært pkt. 4.2 í grannskoðarafrágreiðing hjá Toll- og skattstovuni, Streymoyar Øki dagfest 25. november 1998 hevði smápartafelag í 1996 ein vinning uppá kr. 296.877 og í 1997 eitt tap uppá kr. 281.319 av handli við partabrøvum.

Toll- og skattstovan, Streymoyar Øki staðfesti samstundis, at felagið hevði drigið omanfyri nevnda tap uppá kr. 281.319 frá í skattskyldugu inntøku felagsins fyri 1997. 

Vísandi til § 2, stk. 2 í virðisbrævaskattalógini (sum nú er avloyst av kapitalvinningsskattalógini) var skattskylduga inntøka felagsins í 1997 hækkað við hesi upphædd við teirri grundgeving, at tap av virðisbrævahandli ikki kundi dragast frá í skattskyldugu inntøkuni men bert í staðfestum vinningi av virðisbrøvum innanfyri 5 tey næstu árini. Broytingarskrivið er dagfest 28. januar 1999. 

Avgerðin hjá Toll- og skattstovuni, Streymoyar Øki var í februar 1999 kærd til Kommunalu skattakærunevndina, Tórshavnar øki við pástandi um, at tá § 2, stk. 2 í virðisbrævaskattalógini ásetir, at tap av virðisbrævahandli kann dragast frá í "staðfestum" vinningi, so má tað merkja, at felagið kann draga tapið í 1997 frá staðfesta vinninginum árið frammanundan, t.v.s. í 1996. Sambært kæraranum má tað við orðingini "staðfest" meinast við vinning, sum longu frammanundan er eitt faktum, t.v.s. sum er konstateraður skattaárið frammmmanundan. 

Við avgerð dagfest 2. oktober 2000 staðfesti Kommunala skattakærunevndin avgerðina hjá Toll- og skattstovuni, Streymoyar Øki við teirri grundgeving, at orðingarnar "5 tey næstu árini" og "í hesum tíðarskeiði" í § 2, stk. 2 í virðisbrævaskattalógini greitt áseta, at tap av virðisbrævahandli bert kann framflytast og ikki afturførast. Víst var í hesum sambandi eisini til viðmerkingarnar til § 2 í virðisbrævaskattalógini.

Hendan avgerðin var í februar 2002 kærd til Landsskattakærunevndina við somu grundgeving, sum kært var til kommunalu skattakærunevndina. Viðmerkjast skal, at Landsskattakærunevndin á fundi longu hevur avgjørt, at kærufreistin er yvirhildin, og at kæran tí skal realitetsviðgerast.

Í kæruummælunum frá Toll- og skattstovuni, Stýrið og Kommunalu skattakærunevndini til landskattakæruna verður stórt sæð víst til somu grundgevingar sum í kommunalu skattakæruni, nevniliga, at tað bert er heimild at flyta tap fram í 5 ár og ikki at flyta tey til frádrátt í eldri árum, t.v.s. bakka aftur í tíðina.

Viðmerkingar og avgerð hjá Skatta- og avgjaldskærunevndini:
Landsskattakærunevndin, Tollkærunevndin og mvg. kærunevndin vóru pr. 1. januar 2003 lagdar saman í eina nevnd kallað "Skatta- og avgjaldskærunevndin", sum samstundis yvirtók alt virksemi hjá gomlu nevndunum. Endaliga viðgerðin av hesum kærumáli er tí førd yvir til Skatta- og avgjaldskærunevndina, sum viðgjørdi málið á fundi 6. februar 2003.

Nevndin viðmerkti, at vísandi til greiða orðaljóðið í § 2, stk. 2 í virðisbrævaskattalógini og líka so greiðu viðmerkingarnar til hesa greinina leggur nevdnin til grund, at tap av virðisbrævahandli einans kann dragast frá vinningi av virðisbrævahandli innanfyri 5 tey fylgjandi árini eftir, at tapið er staðfest. Tað er við øðrum orðum ikki heimild at draga tílík tap frá í undanfarnum árum, hóast vinningur av virðisbrævahandli er staðfestur tá.

Skatta- og avgjaldskærunevndin avgjørdi tí at staðfesta avgerðina hjá Kommunalu skattakærunevndini, Tórshavnar øki.

Avgerðir hjá Skatta- og avgjaldskærunevndini eru endaligar innan fyrisitingina, men kunnu leggjast fyri Føroya Rætt. Hetta skal tó vera gjørt innan 3 mánaðar frá móttøku av avgerðini.

